
				ఈ పుట అచ్చుదిద్దబడ్డది

ననయంబు బెరుకుదు నైదుప్రాణములు - ననుమాడ్కి వెండియు నైదమ్ము లేసె;

నేడువార్ధులు సొచ్చి యీఁదిపోయినను - తోడనే నినుఁ బట్టి త్రుంతు నన్నట్టి

కరణి నెంతయు భుజాగర్వంబు మీఱి - యిరవొంద సంధించి యేడమ్ము లేసె;

నవి వేగ లక్ష్మణుం డంతలోపలనె - వివిధఖండములు గావించి పెల్లార్చి,

యతికాయుపై నేసె నాగ్నేయబాణ - మతఁడు నూ ఱేసె సౌరాస్త్రంబుఁ దొడిగి

యారెండుశరములు నడరి యొండొంటి - తో రణం బొనరించి తుమురులై రాలె

చేకొని దనుజుఁ డైషికబాణ మేసెఁ - గాకుత్స్థతిలకుఁ డాకంపంబు నొంద

నది యైంద్రమునఁ ద్రుంచె నడరి లక్ష్మణుఁడు - అది గని దైత్యుండు యామ్యాస్త్ర మేసె

నది ద్రుంచె నతఁడు వాయవ్యాస్త్ర మేసి - యదిగాక పెక్కమ్ము లసురపై నేయ

నవి వాని మైమరు వటుఁ దాఁకి విఱిగి - భువిమీఁద నొఱగినఁ బోక లక్ష్మణుఁడు4530

వెండియుఁ బెక్కేయ విఱుగుటఁ జూచి - "కాండంబు లేమొకో కాడవు వీని;

నని" యని చింతించి యలయుచున్నంత - "నెన లేనియామర్మ మెఱిఁగింతు” ననుచు

నప్పు డాతనితోడ ననిలుండు వచ్చి - చెప్పె “లక్ష్మణ! బ్రహ్మచే వీఁడు వడసె,

వరముగాఁ గోరి యీవజ్రకవచము - శరము లెవ్వియు వీనిఁ జాలవు నాటఁ

బలుదునియలు గాఁగ బ్రహ్మాస్త్ర మేసి - పొలియింపు" మనవు డుప్పొంగి లక్ష్మణుఁడు

అది సమంత్రకముగా నార్చుచు దొడిగి - త్రిదశారిసుతుమీఁదఁ దెగఁగొని యేసె.

నేసిన బ్రహ్మండ మెల్లను బగుల - వాసవుం డదర దేవతలు గంపింప

ధరణి వడంక దిక్తటము లల్లాడ - శరధులు ఘూర్ణిల్ల శైలము ల్వడఁక

ధరణిచంద్రులగతి దప్పంగఁ జుక్క - లురులంగ రత్నపుంఖోజ్జ్వలం బగుచుఁ

బ్రళయకాలమునాఁటి పావకుభంగి - నెలకొని లోకముల్ నిండి మండుచును
4540

యమదండమును బోలె ననిలవేగమునఁ - గ్రమ మొప్ప నింతయుఁ గడురభసమున

నమ్మెయి బ్రహ్మాస్త్ర మరుదేర దైత్యుఁ - డమ్ములు నిగుడింప నవియుఁ గైకొనక

వచ్చుటయును శక్తి వైచె; వైచుటయుఁ - జెచ్చెఱ నాశక్తిఁ జేకొన కదియు

లావున రాఁగ శూలంబున వైచె - నావిధంబును గొన కది మీఱి రాఁగ

గద వ్రేసె వ్రేసిన గదయును ద్రోచి - యది వచ్చుటయుఁ జూచి యడిదాన వ్రేసె

నది దాఁటిరాఁ బరశ్వాయుధం బెత్తి - వదలక వ్రేయ దీవ్రంబున నదియుఁ

గడచి యేతేరంగఁ గడఁగి కటారిఁ - బొడిచిన నందున బోక పై రాఁగ

వలనొప్ప మొల నున్న వంకిని బొడిచెఁ - జలమున నది మీఱి చటులవేగమునఁ




అతికాయుఁడు లక్ష్మణునిచేఁ జచ్చుట


బోవ కేతెంచినఁ బొడిచెఁ బిడికిటను - దేవతల్ దలలూపఁ దివిరి యాశరము

మండితకోటీరమండలితోడఁ - గుండలంబులతోడఁ గూల్చెఁ దచ్ఛిరము;
4550

పటువజ్రహతి రోహణాద్రిశృంగంబు - చటులతఁ గూలిన చాడ్పునఁ బడ్డ

